Supremum Signaturae Apostolicae Tribunal

Decretum

N. 44605/10 CA

Exclaustrationis impositae

(Rev.dus [X] — Congregatio pro Institutis vitae consecratae et
Societatibus vitae apostolicae)

Die 12 maii 2010 Rev.do [ X] obligatio imposita est commorandi
extra [A] perdurante eius visitatione apostolica. Interposito die 22
iulii 2010 recursu hierarchico ad Congregationem pro Institutis
vitae consecratae et Societatibus vitae apostolicae, haec die 12
augusti 2010, petente Rev.mo Delegato Sedis Apostolicac pro
Confoederatione [B] ad instantiam Rev.di Praepositi [A], Rev.do [X]
exclaustrationem ad quinquennium imposuit.

Die 30 octobris 2010 Rev.dus [U], recepto mandato, ad
H.S.T. provocavit, suspensionem exclaustrationis impositae interim
expostulans, quam tamen decreto die 16 februarii 2011 lato reiecta est.

Re rite disceptata inter Cl.mos partium Patronos et Rev.dum
Promotorem Iustitiae Substitutum, Em.mus H.S.T. Praefectus die 15
septembris 2011 in Congressu instructionem complendam esse decrevit.

Documentis expetitis receptis atque altera disceptatione rite
habita,

Praemisso quod:

- exclaustratio ad normam can. 686, § 3 imposita, uti ceterum
commoratio extra Congregationem seu Oratorium (cf. art. 80
Constitutionum), iuxta communem doctrinam et iurisprudentiam
poena non habetur, sed potius remedium, quo bonum communitatis

et saepe ipsius sodalis intenditur;

- ad rem, proinde, haudquaquam graves requiruntur culpae,
sed causae graves sufficiunt;

- commoratio extra [A] imposita perpetua non est, cum, ad
tempus imposita, finem habeat sive lapsu temporis praefiniti sive
revocatione ob iustas causas petita atque a competenti Auctoritate
ecclesiastica concessa;

Considerato quod Rev.do [X] denegatum esse ius interveniendi
ante commorationem extra [A] impositam non constat, nam:

- petitio, qua Rev.mus Delegatus Sedis Apostolicae, causis
expressis, commorationem imponendam die 10 augusti 2010
petiit, cum Rev.do [X] ope cursus electronici die 11 augusti 2010
communicata est;

- causae ob quas Rev.do [X] die 12 maii 2010 obligatio imposita
est commorandi extra Congregationem [A] atque illae in petitione
commorationis imponendae die 10 augusti 2010 enumeratae,
eaedem, vel saltem eiusdem generis sunt, prae oculis praesertim
habita ratione creationis “Congregationis in Congregatione”;

- quibus causis fuse respondit Rev.dus [X] recursu hierarchico
die 22 iulii 2010 exarato, qui denuo ad Congregationem pro Institutis
vitae consecratae et Societatibus vitae apostolicae pervenit uti alligatus
praefatae petitioni a Rev.mo Delegato Sedis Apostolicae porrectac;

Adauctoritatem ecclesiasticam competentem ad commorationem
extra Oratorium impositam petendam quod attinet, perspecto quod
non constat de illegitimitate in casu, nam:

- Rev.mus Delegatus Sedis Apostolicae, qui petitionem misit,
munere Visitatoris Canonici pollet (cf. art. 67 Statutorum generalium);

- Rev.dus Delegatus a Rev.mo Delegato Sedis Apostolicae pro
[A] constitutus die 3 augusti 2010 apud eundem Delegatum Sedis
Apostolicae exclaustrationi Rev.di [X] favit;

- Rev.dus Praepositus [A] die 23 iulii 2010 relationem de
commoratione Rev.di [X] extra [A] procrastinanda confecit, quae
alligata est petitioni ad Congregationem pro Institutis vitae consecratae
et Societatibus vitae apostolicae transmissae;

- Rev.dus Praepositus [A] necnon qui adhuc ibidem degebant

ad rem auditi sunt ac praefatam commorationem procrastinandam
proposuerunt;

Pro comperto habito quod adiuncta extraordinaria adfuerunt
ut procedura ad commorationem extra [A] ex parte Congregationis
pro Institutis vitae consecratac et Societatibus vitae apostolicae
imponendam citato gradu perficeretur;

Perpenso quod impugnationes a Rev.do Recurrente propositae
pares non sunt ad causas submovendas, quibus nititur commoratio
extra [A] imposita;

Praetermissis aliis forte animadvertendis;
Re sedulo examinata in Congressu, die 23 martii 2012 coram
infrascripto Em.mo Praefecto habito,

decrevit:

Recursum contra decretum a Congregatione pro Institutis
vitae consecratae et Societatibus vitae apostolicae die 12 augusti
2010 latum non esse admittendum et facto non admitti ad
disceptationem coram Em.mis et Exc.mis H.S.T. Iudicibus,
quippe qui manifeste quovis caret fundamento.

Cautio pro expensis in arca huius Supremi Tribunalis deposita
retinetur. Partes suo quaeque Patrono congruum solvant honorarium.

Adversus hoc decretum datur recursus ad Collegium Em.morum
et Exc.morum Iudicum ad normam art. 84 Legis propriae, qua haec
Signatura Apostolica regitur.

Etnotificetur omnibus quorum interest, ad omnes iuris effectus.

Datum Romae, e sede Supremi Signaturae Apostolicae
Tribunalis, die 23 martii 2012.

Raimundus Leo Card. Burke, Praefectus
+ Franciscus Daneels, o.praem., Secretarius

